
sþ. 89. Tillaga til þingsályktunar [74. mál]
um fullnaðarrannsókn á brúargerð yfir Lagarfljót við Lagarfoss.

Flm.: Jónas Pétursson.

Alþingi ályktar að fela samgöngumálaráðherra að hlutast til um, að gerð verði
fullnaðarkostnaðaráætlun um brúargerð yfir Lagarfljót við Lagarfoss, og sé þeirri
áætlun lokið haustið 1963.

Greinargerð.
Óðum er nú unnið að því um allar byggðir landsins að brúa vatnsföll til þess

að greiða fyrir samgöngum um landið þvert og endilangt og innbyrðis um byggð-
arlögin.

Fljótsdalshérað er klofið í þrennt af tveim stórám, Jökulsá á Dal og Jökulsá í
Fljótsdal og síðan Lagarfljóti. Frá innstu byggð með Jökulsá í Fljótsdal til ósa
Lagarfljóts munu vera 90-100 km. Á þessari vegalengd er nú brúað á tveim stöð-
um: í Fljótsdal nálægt Valþjófsstað og um Egilsstaði. En mikil vegalengd er enn
frá Egilsstöðum og til sjávar og byggð um allt Hérað beggja vegna Lagarfljóts.
Um eða rétt ofan við Lagarfoss er brúarstæði ágætt. Lengd brúar þar ekki talin
verða mikið yfir 70 m. Þetta hrúarmál er búið að vera á dagskrá um skeið, en
enn mun þó ekki vera gengið frá teikningum og áætlunum um mannvirkið. En
það er mikið áhugamál Héraðsbúa, að sem fyrst fáist brú á Lagarfljót við Lagar-
foss, en naumast er hægt að telja, að hún geti verið á næstu grösum, meðan ekki
er gengið frá teikningum og áætlunum.

Fljótsdalshérað er víðlent með mikil búskaparskilyrði. En það er fremur strjál-
býlt og samgöngukerfið enn of frumstætt. Slíkt er að visu mjög eðlilegt, þegar litið
er á fámenni þjóðarinnar, víðáttu landsins og á það, hve skammt er liðið frá því,
að vega- og brúagerð hófst i landinu. Má raunar segja, að síðastliðin 60 ár hafi
skilað þjóðinni frá allsleysi til velmegunar. Samgöngukerfið i landinu er einn liður
i framfarasókninni. sem sífellt fær meira gildi með breyttum þjóðlífsháttum.

Nú er engin byggð hugsanleg án vega, og hvar sem land skyldi nema, yrðu
samgöngurnar frumskilyrði. Á sama hátt helzt ekki byggð, nema samgöngukerfið
sé gert viðunandi. Þessi þáltill. fjallar aðeins um eitt tiltekið atriði í samgöngum
á Fljótsdalshéraði, brúargerð við Lagarfoss. En með samþykkt hennar lýsir Alþingi
vilja sinum til þess, að þessi hlekkur í samgöngukeðju Fljótsdalshéraðs verði
undirbúinn.

Við Lagarfoss eru að ýmsu leyti ákjósanleg virkjunarskilyrði til rafmagnsfram-
leiðslu. Þar er einn sá staður, sem er ofarlega á blaði um næstu raforkuver í land-
inu. Þess vegna er nauðsynlegt, að staðsetning brúar og áætlun um hana sé gerð i
fullu samráði við stjórn raforkumálanna.

Ég treysti því, að Alþingi vilji samþykkja þessa tillögu.


